MINUTI


KAMRA TAD-DEPUTATI


KUMITAT PERMANENTI DWAR L-AMBJENT U L-IPPJANAR TAL-IŻVILUPP 


IT-TLETTAX-IL PARLAMENT


LAQGĦA NRU. 1


It-Tlieta, 10 ta’ Ottubru, 2017.

Il-Kumitat Permanenti dwar l-Ambjent u l-Ippjanar tal-Iżvilupp iltaqa’ fil-Parlament, il-Belt Valletta, fis-7:02 p.m. 

L-Onor. Alex Muscat, Chairman tal-Kumitat, ippresjeda.


PREŻENTI

L-Onor. Roderick Galdes (Segretarju Parlamentari għall-Akkomodazzjoni Soċjali), l-Onor. Ryan Callus (sostitut tal-Onor. Karol Aquilina), l-Onor. Clint Camilleri (Segretarju Parlamentari għall-Biedja, Sajd u Drittijiet tal-Annimali) u l-Onor. Godfrey Farrugia (sostitut tal-Onor. Marlene Farrugia) kienu preżenti.  

Kien hemm preżenti wkoll l-Onor. Chris Agius, Segretarju Parlamentari għall-Ippjanar u s-Suq tal-Proprjetà, u l-Onor. Karol Aquilina.


TALBA

L-Iskrivana tal-Kumitat qalet it-talba.  


KORRISPONDENZA

Iċ-Chairman qara korrispondenza datata 7 ta’ Ottubru 2017 mibgħuta lilu mill-Onor. Karol Aquilina dwar l-immaniġġar tal-iskart fil-pajjiż. (Dok. 1)

Wara, iċ-Chairman talab għall-kummenti fejn intqal hekk:

L-Onor. Clint Camilleri qal li l-Oppożizzjoni għandha taħtar Membru fuq il-Kumitat tekniku li waqqaf il-Gvern biex jittratta l-kwestjoni tal-iskart.  Wara, isir rapport tekniku, liema rapport imbagħad ikun jista’ jiġi diskuss fil-Kumitat.

L-Onor. Godfrey Farrugia qal li anke jekk l-Oppożizzjoni taħtar membru fuq il-kumitat tekniku, il-Kumitat Permanenti għall-Ambjent u l-Ippjanar tal-Iżvilupp xorta għandu jiddiskuti l-materja għax dan il-Kumitat jista’ jistieden nies esperti dwar is-suġġett u anke lill-pubbliku in ġenerali.  

L-Onor. Ryan Callus qal li din hija materja nazzjonali ta’ portata kbira, kien hemm diġà rapporti minn esperti tekniċi u jkun tajjeb li dawn jiġu diskussi fil-Kumitat Parlamentari u jingħata opportunità lill-pubbliku sabiex jagħti sehemu. Huwa żied jgħid li skont l-Aarhus Convention kull ċittadin jista’ jitlob li jingħata kopja tar-rapporti li jkun ikkummissjona l-Gvern.

L-Onor. Karol Aquilina qal li l-Kumitat m’għandux jistenna lill-kumitat tekniku jlesti x-xogħol tiegħu imma l-Kumitat Parlamentari għandu jisma’ lill-Ministru Herrera u lill-Kap Eżekuttiv ta’ Wasteserv u ssir diskussjoni.

Is-Segretarju Parlamentari, l-Onor. Roderick Galdes, qal li l-Membri tal-Kumitat mhumiex tekniċi biżżejjed biex jagħmlu r-rakkmandazzjonijiet neċessarji.  Għalhekk, huwa qal, il-Kumitat għandu jistenna lill-kumitat tekniku jlesti r-rapport tiegħu, imbagħad jiddiskutih.

Iċ-Chairman ikkonkluda billi qal li minn dak li sema’ kien jidher li l-Kumitat kollu kien qed jaqbel li l-affarijiet isiru b’mod ċar u trasparenti.  Huwa qal li ma jaqbilx li l-Kumitat Parlamentari jagħmel diskussjoni dwar il-materja waqt li l-kumitat tekniku li ħatar il-Gvern kien għadu qed iħejji r-rapport tiegħu. Huwa kompla jgħid li jidher li kien hemm kunsens mill-Kumitat li l-materja timmerita diskussjoni, u għalhekk ippropona li tali diskussjoni kellha ssir wara li jkun hemm indikazzjoni ċara dwar liema direzzjoni għandha tittieħed.

L-Onor. Ryan Callus talab li jittieħed vot dwar il-proposta taċ-Chairman.  Iċ-Chairman poġġa l-mistoqsija u l-Kumitat ivvota hekk:

Votazzjoni Nru. 1

Favur 					Kontra

Onor.					Onor.
Camilleri Clint				Aquilina Karol
Galdes Roderick			Farrugia Godfrey
Muscat Alex

Il-proposta taċ-Chairman għaddiet.

L-Onor. Godfrey Farrugia talab li jingħata ruling mingħand l-iSpeaker dwar il-fatt li l-“Partial Local Plan Review of the Central Malta Local Plan (2006), as amended Area tal-Bajjad, Qormi”, li kienet tressqet quddiem il-Kumitat fil-leġiżlatura preċedenti, ma kenux laħqu saru r-rakkmandazzjonijiet dwarha mill-Kumitat minħabba li l-Parlament kien ġie xolt, u din ma kenitx reġgħet tressqet quddiem l-istess Kumitat.

Iċ-Chairman talab lill-uffiċjali tal-Awtorità tal-Ippjanar preżenti sabiex jagħtu spjegazzjoni dwar dan.  Il-Perit Joseph Scalpello, Assistent Direttur fl-Awtorità tal-Ippjanar, qal li l-Awtorità ma kenitx  ipproċediet fuq dak il-pjan u ma komplietx taħdem fuq il-proposta kif kienet imressqa.  Il-konsultazzjoni pubblika kienet għalqet uffiċjalment fis-16 ta’ Mejju 2017, l-Awtorità kienet irċeviet numru ta’ sottomissjonijiet u l-pass li jmiss kien li tanalizzahom u tagħmel proposti alternattivi, però dak il-proċess ma kienx sar.

L-Onor. Farrugia qal li kien sodisfatt bl-ispjegazzjoni li ngħatat.

Fuq suġġeriment taċ-Chairman, il-Kumitat qabel li jintbagħtu lill-Awtorità tal-Ippjanar, il-Minuti u t-traskrizzjoni tal-aħħar laqgħa tal-leġiżlatura preċedenti fejn kienet bdiet tiġi diskussa l-partial local plan review msemmija.


PARTIAL LOCAL PLAN REVIEW OF THE CENTRAL MALTA LOCAL PLAN (2006) – AREA OF  CONTAINMENT AT TAL-ĦANDAQ NORTH, QORMI (DOK. 2)

Iċ-Chairman stieden lill-Perit Christopher Borg u lis-Sur Joseph Gauci, Director Planning u Unit Manager fl-Awtorità tal-Ippjanar rispettivament, sabiex jagħmlu preżentazzjoni tal-pjan.

Minbarra l-Membri tal-Kumitat ħadu sehem fid-diskussjoni l-Perit George Pullicino, għan-nom ta’ wieħed mis-sidien; il-Perit Carmelo Cacopardo, f’isem l-Alternattiva Demokratika; u l-Perit Michelle Piccinino, f’isem l-Awtorità tal-Ambjent u r-Riżorsi.

Il-Kumitat qabel li għandu jagħmel ir-rakkmandazzjonijiet li ġejjin:

1. Li l-Awtorità tal-Ippjanar tikkunsidra li mill-planning gain isir titjib ta’ Sqaq it-Tiġieġ;
2. li kemm jista’ jkun possibbli fit-triq il-prinċipali tan-nofs il-parking jiġi organizzat b’tali mod li jintrebaħ l-akbar ammont ta’ on street parking possibbli biex ikun hemm l-aħjar użu tat-triq il-ġdida li se tinħoloq; 
3. li l-Awtorità tal-Ippjanar tikkunsidra li l-parti taż-żona kummerċjali li s’issa għadha mhijiex mibnija b’xi mod jiġi evitat li jinħoloq blank party wall li jkun possibbilment anke viżibbli minn Triq l-Imdina.  Biex jiġi evitat dan il-blank party wall għandu jinħoloq passaġġ pedonali li l-Awtorità jidhrilha li jkun biżżejjed biex fuqu jinfetħu l-aperturi; 
4. li jiġi diskuss ma’ Transport Malta l-aħjar ċirkolazzjoni anke vis-à-vis l-iskola li hemm fl-inħawi; u 
5. li l-Awtorità tal-Ippjanar tikkunsidra li b’mod tassattiv tara li eventwalment ikun hemm waste management tajjeb fis-sit.

Id-diskussjoni dwar din il-policy, f’dan l-istadju, intemmet.

Fid-8:38 p.m. il-Kumitat aġġorna għal data u b’aġenda li kellhom jiġu mħabbra aktar tard.


 




ANNA BRINCAT
SKRIVANA TAL-KUMITAT

